
Òlga Kùklińskô Klasa IV spòdleczny szkòłë
(1 ùczbòwô gòdzëna)

Dzél 18. Redunice 
Drëszka znad jezora

Dzecë nie lëdają samòtë. Dlô nich wôżnô je drëszno-
ta. Lubią pòspólné jigrë i  szpòrtë, w  karnie pò prôwdze 
wiedno je rëszni i  ni ma jimrë.  Równak nalezc dobrégò 
drëcha nie je dzysô letkò. Mùszi òn bëc z nama na dobré 
i  na złé, w  kòżdim czasu, a  nôbarżi tedë, czej mómë ja-
czis kłopòt. Tej-sej nôlepszim drëchã je człowiek, a czasã 
równak zwiérz. 

W erónka przëjacha do cotczi Martë z nôdzeją, że 
ù ni chòc na sztót mdze mògła zabëc ò swòjich 
smùtkach. Czile tidzéniów dowslôdë stracëła 

swòjégò nôlepszégò drëcha – tószka Łatka. Mieszkôł z nią 
òd nômłodszich lat i  béł ji prôwdzëwim towarzëszã. We-
rónka ni mia westrzód lëdzy tak wiérnégò drëcha, jak ji 
pies. Dlôte bëło ji terô baro kòmùdno. Starszi chcelë, żebë 
kùreszce jich córka pògòdzëła sã ze stratą i żëła jak pierwi. 
Letkò pòwiedzec, cãżko zrobic.

Ù cotczi Martë bëło jak wiedno wiesoło i  gwarno. 
Prowadzëła òna agroturisticzné gbùrstwò, tej wcyg bëło 
ù ni wiele lëdzy z całi Pòlsczi i nié leno. Ji piãknô drzewianô 
chëcz stojała nad brzegã wiôldżégò Reduńsczégò Jezora, 
nad chtërnym Werónka mia spãdzoné niejedne wczasë. 
Tim razã nie bëło to jesz lato, leno zymk, a wkół jezora do-
piérze robiło sã zelono. Dlô Werónczi to bëło bez znaczeniô. 
Ni mia kòl se swòjégò Łatka, z chtërnym chãtno chòdzëła 
nad jezoro. Nie bëło w  ni żódny redotë z  wizytë ù cotczi. 
Widzec bëło, że cerpi. Cotka Marta téż to widza. Przëniosła 
Werónce czile ksążków z  kaszëbsczima legendama, żebë 
dzéwczątkò chòc czims zając. Jedna z  knéżków tikała sã 
legendë ò redunicach – kaszëbsczich wòdnëch pannach 
z Jezora Reduńsczégò. Ta prawie nôbarżi widza sã Werónce. 
Mia jã zarô przeczëtóné, pò tim jesz rôz i jesz rôz. Baro zace-
kawiłë jã ne redunice, chtërne westrzód lëdzy szukałë mi-
łotë i cepła, bò w jezorze żëłë w samòce. Mògłë wëchadac 
na sztrąd leno w nocë, żebë nicht jich nie dozdrzôł. Lëdze 
ni mòglë widzec, że mają òne płetwë miast nogów. Bëłë 
snôżima pannama, z dłudżima złotima włosama. Młodim 
redunicóm równak cãżkò bëło sedzec w  jezorze, czej we 
wsë czëc bëło tuńce i mùzykã. Niechtërne, miast żëcô w je-
zorze, wëbiérałë żëcé westrzód lëdzy, bò baro lubiłë jich 
cepło.
- Cotkò, czë w  ti legendze ò redunicach je chòc përznã 
prôwdë? – spita Werónka przë frisztëkù.
- Gôdają, że w kòżdi legendze je zôrno prôwdë, le jô nigdë 
żódny redunice w  najim jezorze nie widza, a  mieszkóm 
tuwò ju wiele lat, równak baro lubiã tã historiã i  czãsto 
òpòwiôdôm jã turistóm. 
- Wiész, coteczkò, jô rozmiejã te redunice, òne bëłë baro nie-
szczestlëwé i chcałë żëc z jinszima lëdzama, nié w samòce. 
Baro kòmùdno je żëc bez drëcha, abò bez miłotë. 

- Werónkò, jesz nalézesz so westrzód lëdzy abò westrzód 
zwierzãtów prôwdzëwégò drëcha, przińdze na to czas.

Òb wieczór Werónka wëbra sã szpacérą nad jezo-
ro. Wòda bëła jesz baro zëmnô i zmòczëła w ni leno rãce. 
Narôz ùczëła cëchi, pisklëwi głos. Përznã sã wërzasła, bò 
w głowie mia jesz ne wszëtczé legendë ò redunicach. 
- A jeżlë to jedna z nich? – rzekła do se Werónka i rozezdrza 
sã wkół.
- Je tu chtos? – zawòła głosni, le nicht sã nie òdezwôł. 

W sëchëch trôwach na sztrądze cos sã rëszało. We-
rónka pòdeszła blëżi. W stôrim kartónie pò bótach sedzôł 
môłi, wërzasłi i  zmiarzłi tószk. Chtos gò gwësno wërzu-
cył. Werónka zarô gò wzãła pòd swòjã jakã, żebë gò ògrzôc 
i wrócëła z nim chùtkò dodóm. Razã z cotką nakôrmiłë gò 
i  wëkąpałë, a  pòstãpnégò dnia z  rena rozpitałë turistów, 
czë chtos cos ò nim wié. Dlô Werónczi bëło prosté, że tószk 
òstónie z nią. Tak pò prôwdze to bëła òna – ji nowô kùdłatô 
drëszka znad jezora, chtërnã Werónka nazwa... A mòże wa 
wëmëslita, jak? 

céle ùczbë:
•	 bògacenié i  rozwijanié słowiznë sparłãczony 
z pòstacama z kaszëbsczich legendów,

•	 rozwijanié ùmiejãtnoscë czëtaniô tekstu ze zrozmie-
nim,

•	 rozwijanié jãzëkòwëch ùmiejãtnosców;

pòdrobné céle
Ùczéń...
•	 rozmieje òpòwiedzec, ò czim je pòwiôstka,
•	 wëmieniwô pòstãpné pòstace z kaszëbsczi demóno-
logie – redunice,

•	 wëmieniwô pòzwë jinszich kaszëbsczich wòdnëch 
dëchów (Mùmôcz, Gòsk),

•	 czëtô, gôdô i pisze pò kaszëbskù;

Metodë robòtë
kôrbiónka i zadôwanié pëtaniów, prôca z tekstã, słëchanié, 
pisanié

Fòrmë robòtë
indiwidualnô, razã z klasą

didakticzné materiałë
mùltimedialnô tôfla abò kómpùter z projektorã i głosnikama, 
tekst pòwiôstczi, słowôrz kaszëbsczégò jãzëka, kôrta prôcë

Bibliografiô
J.Samp, „Snôżô Redunica” w: Gduńsk, Basniowô stolëca 
Kaszub.

Klasa IV spòdleczny szKòłë

cyG ÙczBë
1. Szkólny pò przëwitanim sã ze szkòlôkama rozpòczinô 
òd kôrbiónczi ò pòznónëch rëchli kaszëbsczich 
dëchach wòdnëch (Mùmôcz, Gòsk). Ùczniowie 
przëbôcziwają, czim òne sã zajimałë i  gdze żëłë 
(w jezorze, w mòrzu).

2. Szkólny włącziwô ùcznióm nagranié kaszëbsczi le-
gendë Jerzégò Sampa „Snôżô Redunica” na karnôlu 
Kaszubi.pl w serwisu YouTube. 

3. Pò wësłëchanim nagraniô ùczniowie mdą ju wiedzec, 
jaczima pòstacama mdzemë dzysô sã zajimac – redu-
nicama. Na spòdlim legendë mògą ju zapisac na tôflë 
czile wiadłów ò tëch jistotach, a pózni jesz mòżna je 
òglowò pòdsëmowac:

Redunice – wòdnë pannë żëjącé pierwi w  wòdach 
rzéczi Redunie. 

4. Szkólny rozdôwô ùcznióm tekst òpòwiôstczi, a sóm 
jã głosno czëtô. Pòtemù zaczinô kôrbiónkã:
•	 Chto je bòhaterã pòwiôstczi (Werónka, cotka 

Marta, tószk)?
•	 Dlôcze Werónka je kòmùdnô (stracëła drëcha 

Łatka)?
•	 Ò jaczich kaszëbsczich pòstacach je gôdka 

w teksce (ò redunicach)?
•	 Jak wëzdrzą redunice i jaczé mają apartné znan-

czi (snôżé wòdné pannë z płetwama)?
•	 Jaczé miono mòże miec nowô drëszka Werónczi 

(ùdbë ùczniów)?
5. Pò òmówienim pòwiôstczi wôrt je pòdsztrichnąc 
nôùkã, jakô z  ni wëpłiwô: Wôrt je miec w  żëcym 
prôwdzëwégò drëcha, bò nicht nie lëdô bëc sóm 
(ani człowiek, ani zwiérz). ò swòjégò drëcha nót je 
wiedno dbac. 

6. Na pòdrechòwanié ùczbë szkólny rozdôwô ùcznióm 
kôrtë prôcë z pëtaniama tikającyma sã pòwiôstczi.

przikładowé òdpòwiedzë do kôrtë prôcë (za régą): 
Martë, gbùrstwò, jezorã, smùtnô, Łatka, redunicach, 
pannë, tószka.

7. Domôcé zadanié. Wësłëchôj jinszich legendów tika-
jącëch sã reduniców (nalézesz je w serwisu YouTube 
wpisëjącë zéwiszcze „redunice”). Na pòstãpną ùczbã 
wëpiszë pòzwë kaszëbsczich placów, ò jaczich bëła 
gôdka w legendach. 
Przikładowé filmiczi: „Kaszëbsczé legendë Redunice” 
(karnôl Gmina Somonino), „Legendy kaszubskie: Re-
dunice” (karnôl Muzeum Kaszubskie w Kartuzach).

òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Òbrôzczi 
wëkònóné przez 
ùczniów klasë VI 
Spòdleczny Szkòłë 
w Łubnie.

Klasa IV spòdleczny szKòłë

 Kôrta prôcë
  Redunice

Dofùluj pùsté place wiadłama z pòwiôstczi ò Werónce.1.

Werónka przëjacha do swòji cotczi .................... , 
chtërna prowadzëła agroturisticzné ................. nad .................
Werónka bëła baro ........., bò prawie stracëła swòjégò drëcha
.............
Òd cotczi dosta ksążczi z kaszëbsczima legendama ò ..............
Bëłë to wòdné ..............
Na sztrądze jezora Werónka nalazła môłégò .................

 2.  Pòmòżë Werónce wëdostac swòjégò nowégò drëcha z błądzëszcza.

Fòrmë wëpòwiesców
klasë IV–VIII

Joana Ginter
Justina Pòmierskô

Dzél 8. Bëlnô robòta! – zawòłôł.
Òpòwiôdanié z dialogã (czãsc II)

W dalszi ùczbie pisaniégò òpòwiôdaniô z dialogã nót ro-
bic wprowôdzanié dialogòwëch partiów, a téż przesztôł-
canié òpòwiôdaniô bez dialogù w òpòwiôdanié z dialogã. 
Wôrt je téż czwiczëc dobiér czasników, jaczé tikają sã 
gôdczi (np. rzekł, zapita), bë ùczéń nie pòwtôrzôł tëch 
samëch słowów i bë w jegò wëpòwiescë bëłë òne pasow-
né wedle aspektu (czasniczi dokònóné i  niedokònóné) 
i czasu (ùszłi abò terny czas). Tej czwiczenia w pisanim 
to je téż leżnosc, bë ùczëc gramaticzi (nôlepi z jednocza-
snym wprowôdzanim gramaticznëch pòchwatów).

przikładowé dzélëkòwé czwiczenia do òpòwiôdaniô z dialogã

1. Sparłãczë pòdóné czasniczi w  pôrë wedle mòdła. 
Czim jinaczą sã òd se fòrmë w tëch pôrach?

dopëtiwôł sã, dopitôł sã, dzëwił sã, gôdôł, jiscył sã, pitôł, 
pòprosył, prosył, rzekł, spitôł, szeptôł, wëjasnił, wëjasniwôł, 
wëszeptôł, wòłała, zajiscył sã, zdzëwił sã, zawòłała

Mòdło: pitôł – spitôł

Wskôza dlô szkólnégò: Wôrt zapisac te czasniczi w  ta-
belë, bë ùczéń widzôł, że w  jedny rédze są fòrmë, jaczé 
wërôżają aktiwnoscë rozcygłé w  czasu, a  w  drëdżi – 
zakùńczoné (skùtk dzejaniô).

pitôł spitôł
… …
… …

 Î aktiwnoscë rozcygłé 
w czasu

 Î aktiwnoscë 
zakùńczoné

Szkólny tak czerëje czwiczenim, bë ùczéń dozdrzôł, że cza-
sniczi, jaczé tikają sã zakùńczonëch aktiwnosców, są roz-
majice ùsadzoné: jednym razã dodôwómë prefiks (np. z + 
dzëwił), drëdżim razã rozszérzô sã zakùńczenié czasnika 
(np. wëjasnił – wëjasniwôł), a trzecym nawet mómë w pôrze 
dwa czësto jinszé słowa: gôdôł – rzekł (téż pòwiedzôł).

2. Dofùluj òpòwiôdanié pasownyma czasnikama, jaczé 
tikają sã gôdczi.

W nocë przed mòjim gebùrstachã jô długò ni mógł 
ùsnąc. Jem dërch mëslôł ò tim, jaczi darënk dostónã òd 
starszich.
Narôz jô ùczuł ùrzasny trzôsk, jaż jem zakrziknął 

zadzëwòwóny: mòje wëro i jizba zdżinãłë, a jô sã nalôzł 
w wiôldżi zalë, w chtërny krôsniãta pakòwałë w farwny 
papiór pùdła z bawidłama.

– Dze jô jem? – jô __________________ òstróżno.
– W fabrice zjiszczonëch snieniów – __________________ 
jedno krôsniã. – Më tu rëchtëjemë roczëznowé da-
rënczi dlô wszëtczich na swiece. Kòżdi nocë jeden 
człowiek mòże òbaczëc, jak wëzdrzi naja robòta – 
__________________. – Terô më wëbrelë ce.
Taczi béł zôczątk mòji niespòdzajny przigòdë.
W wiôldżi Zalë Miodnosców jem òbôcził, jak robią 

szokòlôdã z magicznégò brzadu i òszmakôł bómczi 
z  gwiôzdnégò pichù. W spòrtowim dzélu jô dobéł 
w  sécowi balë z  nipòcym biésã. A kùreszce nalôzł 
jem sã w składze z ju przërëchtowónyma darënkama
– Mògã òbaczëc swój darënk? – __________________. 
Dwa krôsniãta cziwnãłë jednoczasno głowama i nen 
wikszi pòdszedł do pôlëcë… 
Tedë jem ùczuł znóny głos.
– Wstawôj, Antkù, czas do szkòłë! Ju sódmô! – 
__________________ mëma.
Niechãtno òdemkł jem òczë. 
– Co?... – __________________.
Zôs jô béł w swòji jizbie. Tej wcyg mùszã żdac za 

òdpòwiescą na pitanié, jaczi darënk dostónã.

Wskôza dlô szkólnégò: Nã krótką historiã mòże téż 
wëzwëskac do jinszi robòtë, np.:
•	 Wëmëslë dlô te òpowiôdaniô titel.
Ùczniowie gwësno ùsadzą rozmajité title, tej wôrt 
zapëtac, dlôcze te title jinaczą sã òd se.

•	 Wëjasnij, czedë i  gdze przëszło do zdarzeniô 
i  chto je przédnym heroją. Gdze nalazłë sã te 
wiadła?

•	 Wskażë w dialogù Antka i krôsniãt zamiona. Jakô 
je jich fùnkcjô?
Jaczé wiadła dôwają zamiona, jaczé słowa zastãpùją, 
dlôcze mòżemë je wëzwëskac w dialogù? Jidze ò to, 
że zamiono w zdanim mòże bëc ùżëté, żelë przó-
dë w wëpòwiescë béł pasowny jistnik, znankòwnik, 
wielnik abò przëczasnik (w gôdce nie je to brëkòwné, 
bò gôdôcze nawzôs sã widzą, a téż to, co sã wkół 
dzeje). Przë ti leżnoscë nót je jesz ze szkòłownikama 
pòwtórzëc, że w  kaszëbiznie w  ùszłim czasu nie 
òpùszczómë subiektu mdącégò personowim 
zamionã, np. jô zrobił, jô rzekł, më rechùjemë, më 
rechòwelë, òna rechòwa(ła).

– Dze jô jem? – jô spitôł òstróżno.
– W fabrice zjiszczonëch snieniów – òdrzekło jedno 
krôsniã. – Më tu rëchtëjemë roczëznowé darënczi 
dlô wszëtczich na swiece. Kòżdi nocë jeden człowiek 
mòże òbaczëc, jak wëzdrzi naja robòta – wëjasnił jesz 
żëczlëwie i dodôł: – Terô më wëbrelë ce.
Taczi béł zôczątk mòji niespòdzajny przigòdë.

Fòrmë wëpòwiesców
klasë IV–VIII

3. Co sã dzało na slédny ùczbie? Ùłożë gôdkã midzë tobą a jinszim domôkã (np. nënką), jaką wa bë mògła òdbëc, 
czej të przëszedł dodóm ze szkòłë.

5. Napiszë òpòwiôdanié z wëzwëskanim pòdónëch dia-
logów. Miej bôczenié na wszëtczé elementë, jaczé są 
pòdóné w czwiczenim 4.

Marta: Dobri dzéń.
doktór: Witóm. Co sã dzeje?
Marta: Czëjã sã baro lëchò. Bòli mie głowa i gardło. Móm 
kaszel i sznëpã.
doktór: A je gòrączka?
Marta: Mëszlã, że je wësokô, bò mie je baro zëmno.
doktór: To je przeznobienié, mùszisz òstac trzë dni doma, 
nôlepi leżec w łóżkù. Zapiszã léczi. Jak wezniesz pële, to 
mdze lepi. Mùszisz téż pic wiele wòdë.

W jaczim czasu ò tim òpòwiôdôsz? W jaczi personie?

4. Napiszë òpòwiôdanié, w jaczim bãdze nen dialog. Miej bôczenié na to, chto je przédnym heroją, czedë i gdze 
przëszło do zdarzeniô, jaczé to bëło zdarzenié, a téż jaczé czasniczi nôlepi pòkazywają wseczëca herojów.

Zdrzódło: B. Watterson, Calvin i Hobbes, tom 1, wëd. 2, Egmont: Warszawa 2022, tłóm. J.G.

Marta: Dzãkùjã.
doktór: Do ùzdrzeniô.
Marta: Witôj Anka. Zwòniã, żebë rzec, że jem chòrô 
i mùszã òstac doma.
anka: Në jo, a co cë je?
Marta: To blós przeznobienié. Trzë dni bãdã doma i mdze 
dobrze.
anka: Tej pòwitrze przińdã i rzekã, co bëło w szkòle.
Marta: Jo, dzãka. Do ùzdrzeniô.
anka: Trzëmôj sã!

L. Sorn, A. Pająk, Z kaszëbsczim w szkòle 3, s. 46.

Cëż tam je czëc 
na kaszëbsczim? .............................. Nié, tegò jesz nie bëło.

dr Joana Ginter
pòlonistka i  absolwentka kaszëbsczi etnofilolo-
gie. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Ùdba na Ùczbã

Mikòłôj Ridiger

Kaszëbskô tëlpa z filcu

Zymk kòjarzi sã nama z kwiatama. Jednym z taczich kwiatów, a do te jesz òsoblëwie sparłãczonym z kaszëbsczim 
wësziwkã, je tëlpa. Bédëjã ùdbã na wëkònanié broszczi – tëlpë z filcu. Mòże òna stac sã snôżim darënkã na Jastrë, 
roczëznë abò rozmajité swiãta (Dzéń Białków, Dzéń Mëmczi itd.).

Brëkòwné materiałë: filc (żôłti, mòdri, cemnomòdri), nożëce, agrafczi, trzë mòdła, gòracy kléj, czôrny pisôk.

plan wëkònaniô broszczi:

1. Na sóm pòczątk wôrt pòłączëc stołë (ławczi) i wëłożëc filc a mòdła.

2. Czôrnym pisôkã céchùjemë mòdło nr 1 na cemnomòdrim filcu, mòdło nr 2 na mòdrim filcu, a mòdło nr 3 na żôłtim filcu.

3. Wëcynómë z filca nacéchòwóné mòdła.

4. Gòrącym klejã łączimë wszëtczé elementë i doparłãcziwómë agrafkã z tëłu broszczi. 

Mikòłôj Ridiger
mieszkô w Brusach, absolwent kaszëbsczi etnofilologie, wiceprzédnik partu KPZ w Brusach i szkól-
ny kaszëbsczégò jãzëka w spòdlecznëch szkòłach. 

Triduùm Paschalné w Kòscele
Triduùm Paschalné to nôwôżniészi mòment całégò liturgicznégò rokù, w jaczim jesmë
zawezwóny do ùcëchnieniô i mòdlëtwë, cobë kòntemplowac krëjamnotã mãczi, smiercë
i zmartwëchwstaniô Pana. Je to jedna ùroczëstosc, chòc rozłożonô je na sztërë dni.
Rozpòczinô jã we Wiôldżi Czwiôrtk Mszô Swiãtô Wieczerzë Pańsczi, a kùńczą chrzcelné
Niszpòrë w Niedzelã Zmartwëchwstaniô. Nót je miec swiądã, co w pòstãpné dni tegò
cządu wspòminómë i swiãtëjemë.

Wiôldżi Piątk je pamiątką mãczi i smiercë Christusa. Tegò dnia 
 w żódnym kòscele nie sprawùje sã Mszë sw., a wierzący bierzą
ùdzél w òbrzãdach Wiôldżégò Piątkù, jaczima są: Liturgiô Słowa,
mòdlëtwa wiérnëch, adoracjô Krziża i òbrząd Kòmónie Swiãti.
Na kùńc ti liturgie Nôswiãtszi Sakrament òkrëti biôłim szlejrã
przenôszô sã do Grobù Pańsczégò.

We Wiôldżi Czwiôrtk, òb czas Mszë Wieczerzë Pańsczi,
rozpòczinający swiãté Triduùm, wspòminómë ùstanowienié
dwùch Sakramentów: Eùcharistie i Kapłaństwa.

We Wiôlgą Sobòtã òd rena do pòpôłnia òdbiwô sã „swiãcónka”, to
je swiãcenié jastrowégò jedzeniô. Wieczorã wszëtcë zbiérają sã         
w kòscele na Liturgie Wigilie Paschalny, na chtërny, òkróm
rozbùdowóny Liturgie Słowa i Liturgie Eùcharisticzny, przeżiwô
sã téż Liturgiã Widu i Liturgiã Chrzcelną. Na pòczątkù Liturgie
Widu swiãcy sã òdżin, a òb czas Liturgie Chrzcelny je swiãconô
chrzcelnô wòda i dokònëje sã òdnowienié chrzcelnëch
przërzeczeniów. 
Te òbrzãdë kùńczą sã rezurekcyjną procesją z Nôswiãtszim
Sakramentã, a chrzescëjanie całémù swiatu ògłosziwają redosną
nowinã  ò Zmartwëchwstanim Christusa.

Òstatnym dniã Triduùm je Niedzela Zmartwëchwstaniô
Pańsczégò, a nen swiãti czas zamikô wieczórnô mòdlëtwa
Kòscoła, zwónô niszpòrama. Tak prawie wëzdrzi liturgicznô
strona òbchòdów paschalnëch swiãtów w Katolëcczim Kòscele.

 

Dlôcze dnie Triduùm Paschalnégò są nôwôżniészima w całim rokù
liturgicznym?
Wëmieni, co sã dzeje kòżdégò dnia Triduùm . 
Dobierzë pasowné ôbrôzczi do kòżdégò dnia Triduùm.

Bédënczi zadaniów i pëtaniów pò przeczëtanim tekstu ò òbchòdzenim
Triduùm Paschalnégò: 

Aùtor: Òlga Kùklińskô 

WIéRzta

Wérónika Mierzwińskô

Na zymkù

Wérónika Mierzwińskô  
sztudérka kaszëbsczi etnofilologie, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologie. Zajimô sã ma-
lënkama do kaszëbsczich ksążków i cządników.

Mal. Gréta Walasek

Dzys zza blónë wëszło słuńce.

Drëszë stanãlë na łące.

Z karë balã wëcygnãlë,

Zarô bãdą sobie grelë.

Czej pògrają, jestkù zjedzą,

Mòże sztócëk so pòsedzą.

Kąsk òdpòcząc bãdą chcelë,

Wicy mòcë bãdą mielë.

Rôd sã dzysô bawią wszëscë,

Bùten cepli je kùreszce.

Mùce mòżna w kùńcu scygnąc

I na trôwie sobie legnąc.

Lepszé wiodro je w łżëkwiace,

Z tegò ceszą sã kamrôcë.

Lżi sã żëje tak na zymkù,

Kòłã jezdzy pòmalinkù.


